
ЯКУБУ КОЛАСУ




Жыві у радасці і ў шчасці,

У яснай далі, слаўнай волі,

Няхай праклятыя напасці

Цябе, брат, не крануць ніколі.


Хай сонца след табе карчуе

Да новых песень каласістых,

Хай кожны знае, хай пачуе,

Як мы йдзем сцежкай залацістай.


А дні былі, калі жылі мы

У нядолі, ў падняволлі цяжкім;

Жыла уся наша радзіма

Пад гнётам панскім і пад царскім.


Над Нёманам спяваць пачаў ты

У хаце курнай, загібелай

У час рэакцыі праклятай,

Пад скрогат шыбеніц, расстрэлаў.


Былі то песні смутку, жалю

Над сваім краем, над народам;

Свабодны вецер бліжай, далей

Разносіў іх у непагоду.

